
Aningaasanut inatsimmi konto pingaarneq 64.01.05 naapertorlugu inuussutissarsiutitigut 

nunaqarfinnut isorliunerusunullu siuarsaanermik tapiissutinik suliassap ulloq 1. januar 2020 

aallarnerfigalugu Namminersorlutik Oqartussanit kommuninut nuunneqarnissaanik, apeqqutillu 

tassunga attuumassuteqartup 2019-p ingerlanerani kommuninik ataatsimoortumik tapiissutinik 

isumaqatiginninniarnermut ilanngunneqarnissaanik Naalakkersuisut peqquneqarnissaat pillugu 

Inatsisartuni aalajangiiffigisassatut siunnersuut. 

(Inatsisartunut ilaasortaq Aqqaluaq B. Egede, Inuit Ataqatigiit) 

Inatsisartunut ilaasortaq Aqqaluaq B. Egede, Inuit Ataqatigiit Naalakkersuisut Peqquneqarnissaat 

pillugu Inatsisartuni aalajangiiffigisassatut siunnersuut saqqummiussaanut Partii Naleqqamiit imatut 

oqaaseqaateqarfigissavarput. 

Siunnersuummi aningaasanut inatsimmi konto pingaarneq 64.01.05 naapertorlugu 

inuussutissarsiutitigut nunaqarfinnut isorliunerusunullu siuarsaanermik tapiissutinik suliassap 1. 

januar 2020 aallarnerfigalugu Namminersornerullutik Oqartussat kommuninut nunneqarnissaanik 

siunnersuut imaqarpoq 

Taamatullu tamanna tassungalu attuumassuseqartup 2019—p ingerlanerani kommuninik 

ataatsimoortumik tapiissutinik isumaqatigiinniarnermut ilanngunneqarnissaanik Naalakkersuisut 

peqquneqassasut. 

Siunnersuuteqartup nunaqarfinni isorliunerusunilu pitsaanerusumik nammineq avatangiiseq nunap 

inui aallaavigalugit aquttussanngorlugit aningaasat qitiusumiit aqunneqarunnaarlutik kommunit 

namminneq aqulissagaat siunnersuummi qitiuvoq taamatullu kommunit aningaasaliissutaasartut 

kommuninut isumaqatigiinniarneq ingerlatseriarlugu tunniunneqarlutik kommuniniit 

ingerlanneqartalernissaat siunnersuutigalugu. 

Konto pingaarnermi oqaasertaliussat misissuataareerluarlugit aammalu aningaasaliissutaasartut 

misissuataareerlugit takusinnaavarput aningaasaliissutaasartut kommunit aammalu nunaqarfiit 

pillugit suliassaq Inuussutissarsiornermut Nukissiuuteqarnermullu Naalakkersuisoqarfimmit 

isumagineqarluni ingerlanneqartartoq, Taamatullu qitiusumiit ingerlatsinermi KANUNUPE 

kommunillu peqatigalugit suliamik ataqatigiissarisussaaneq tunaartaralugu suliat 

ingerlanneqartartut. Taamatullu kommunit missingersuutaanni siunertamut aningaasanik 

pingaarnersiusoqartarneq Naalakkersuisut naatsorsuutigigaat. 

Isorliunerusuni Nunaqarfinnilu inuussutissarsiuutitsigut ineriartortitseqqinnissaq  aatsaat taama 

pingaaruteqartigaaq, taamaammat pilersaarusiorluakkamik aammalu siunnerfeqarluartumik 

ataqatigiissaakkamik pilersaaruteqartarsimanerit qimanneqarlutik amigartumik maanna 

ingerlatsilertoqarsimanera uggornartorujussuuvoq. 

Akisussaaffippassuit selskabiliortitsernikkut ilaatigut selvskabit salliutillugit maannakkut ilaatigut 

aningaasarsiorfiusinnaasut pilliutaasalersimapput nunap inuinut annertuumik sunniuteqartumik. 

Ataasianarta assersuutigalugu aaqqittariaqarluinnartutut taakkartortarsimavarput Upernaviup 

eqqaani inuutissarsiornikkut periarfissalerujussuarni nunap inui pilliutaasarnerat selvskabiniit 

aaliangerneqartumik Naalakkersuisuniit aaqqinniarneqanngitsunik. 

Soorlu Kangersuatsiarmiut avatangiisaat pisuussutinik ulikkaartut pilliutaasimapput 2025-ip 

tungaanut fabrikkerisimasaat qaleralinnik tigooraasinnaajunnaartillugu. Tamakku pissutsit piviusut 

aaqqiiffiginiarneqarneri Naalakkersuinikkut aaqqiiffigisariaqarput. 

Maannakkumut ukiut tamaasa utikanneqarpoq imaq aalasalernera ilutigalugu Kangersuatsiarmiut 

aammalumi Sornorormiut ungasissumut tunisiartortariaqartarnerat. Sornorumi tunisassiorfissaraluat 

ukiorpassuanngortuni ukiut tamaasa kinguarsartuarneqarsimavoq, ukioq mannalu qaarsumik 

toqqammaveqarsinnaaneranik ujaasisoqartoq Naalakkersuisut siulittaasuata oqaatigaa, Sornoru 

qaarsoqanngilaq taamaammat taamatut utoqqassissutissarsioqqigani nuna qeriuaannartoq 

pitsaasumik aaqqiiffigalugu pilersititsiffigisariaqalerput sumiiffiit taamatut inissisimasut. 

Aaqqiisoqarnissaata tungaanut umiarsualeerusuttut umiarsualiiniarlik taakku pineqartut aamma 

aningaasarsiorniassapput pitsaanerusumik atugassaqarlutik. 

Nunaqarfiit taakku pineqartut aamma maannamut illu sullivimmik ukiorpassuanngortuni 

kinguussaajuaannarput. Taamaammat aningaasaliissutit annikippallaartut matumani 

ersersinneqarput, taamaammat taakku aamma pitsaanerusumik atugaqarnissamik ujartuisut 

inerisaavigeqqittariaqarluinnarput 

Tunumi inuussutissarsiornikkut inerisaasoqarnissaani peqataarusukkaluarput, aalisarnikkut 

siuarsaasoqarnissaa ujartorneqartuaraluarput. 

Tasiilaq nunaqarfiilu inersaavigineqarusullutik qanoq iliuuseqartoqarnissaanik nilliaateqaannaratik 

periarfissarsioraluarput ajoraluartumik tusaaneqaratik. Taamatullu Ittoqqortoormiit aamma 

periarfissarsioqqugaluarput Sermersooq kommunimiit tusaaneqanngitsutut ipput. Taamaammat 

pingaartueqartorujussuuvoq tusaaneqalernissaat, pissutsit tamakku takutippaat kommunit aamma 

akisussaaqataagaluarlutik innuttaasut peqataarusunneranut aamma aporfissalersueqataasut 

aningaasaliissutaasartut annikippallaarneri peqqutaalluni. 

Kullorsuarmi amminut qapiarfik pilersaarutaagaluarpoq, allaat amminut errorsivik amminullu 

qapiarfik nunatta ammmerivianiit siunnerfigineqarsimagaluarluni. Pilersaarusiornerlussimanerlu 

peqqutaalluni ajoraluartumik sulimut piviusunngortinneqanngitsumik, kukkusoqarnera 

peqqutaalluni suliat iluatsinnartut uniinnarnerannik peqquteqartut. 

Nunaqarfimmiut nammineq akiliillutik puisip amiinik tigooqqaaffinnik pilersititsiniarlutik 

ilungersuuteqartut aporfissalersorneqarpallaartarput, piumassuseqartut taamatut suliniuteqartut 

aporfii piiartariaqarluinnarput. 

Kujataani periarfissarpassuit inerisaavigineqarnissaat ilanngullugit ingerisaaffigeqqittariaqarput. 

Nunaqarfinni isorliunerusunilu inuussutissarsiutinik ineriartortitsineq annertunerungaartumik 

tapersilertariaqarpoq.  

Qitiusumi milliardtilikkaat inuussutissarsiornikkut atorneqartuarput isorliunerusuni nunaqarfinnilu 

inoqarfiit amerlanerpaajupput, taamaakkaluartorlu sanaartornikkut inerisaanermullu 

aningaasaliissutaasartut ima annikitsigilersimapput allaat suut tamarmik unittoortutut 

oqaatigisariaqarlutik. 

Oqaatsit kusanartorpassuit atorlugit inerisaasoqarnissaanik oqaluttoqartoqartuarnera 

piviusunngorsinnaanngilaq aningaasaliinerit aaqqinngippata. 

Maannakkut aggornarpoq aningaasaliissutit appasippallaarujussuartut pilersaarutit malillugit ukiut 

missingersuusiorfiusut ilanngullugit aningaasaliissutaasartussaagaluartut 13,6 mio-it 

apparujussuarniarneqarmata 7,3 mio-inik 

Savaateqarnermut siuarsaaniarneq aammalu nunalerineq siuarsarneqarnissaat Partii Naleqqamiit 

pingaartitatta ilagilluinnarpaat, taamaakkaluartoq siuarsaanissamut aningaasat 

immikkoortinneqartut maannakkut 7,3 mio-nit isorliunerusuniit aningaasaliissutaasartuniit 

aaniarneqaannarmata. 

Maannakkut taamaasilluni kommunit tallimaasut aningaasaliissutit apparneqangaatsiarsimasut 5, 8 

mio-nit taamaallaat agguartalissavai agguaqatigiissillugu kommunimut ataatsimut 1,178. 

Inoqarfiit sumiiffiit taama amerlatigisunut aningaasaliissutit taama annikitsigisut 

inuussutissarsiornikkut siuarsaanissamut amigarujussuartut kialluunniit taamaammat 

iluatissinnaanngitsut takusinnaavaa. 

Sapiinnerusariaqalerpugut pilersaarusiorluakkamik nuna tamakkerlugu inerisaaqqinnissamut 

aningaasaliisoqartariaqarluinnartoq Partii Naleqqamiit isumaqarpugut. 

Sumiiffippassuarni isorliunerusuni nunaqarfinnilu nunap inui peqataarusupput 

inerisaaffigineqarusupput, taakkulu aatsaat pisinnaapput aningaasaliinertigut oqaluinnarluni 

inerisaasoqarsinnaangilaq, taamaammat pimoorunneqarpat aningaasamut inatsisissami 

sipaarfigeqqinnagit taama annertigisumik aningaasaliiffiginiartigit. 

Sipaarfigerujussuariarlugit siuarsarniarlugit oqartoqarsinnaanngilaq oqaatsit kusassakkat 

timitaqanngitsut amerlavallaaleqaat, taamaammallu qanoq iliuuseqarnissaq tullinngoruppoq. 

Taamatullu 2020-imut  aningaasamut inatsisissami siunnersuummi kalaallisuuani qupperneq 609-

mi atuarneqarsinnaasoq Isorliunerusunut nunaqarfinnullu illersuisuulluni atugaq 

tupaallannanngitsuunngilaq, tassalu 2022-imiit 10 mio kr.-t sipaarutissatut tikkuarneqarput pissasut 

nioqqutissanut pilersuinermiit taamatullu aningaaseriveqartitsineq KNI A/S-imiit ingerlanneqartoq 

sipaarneqassalluni kiffartuussinermut isumaqatigiissutip nutarterneratigut 

Innuttaasut isorliunerusuniittut nunaqarfinniittullu taamatut akiliuteqarnerunissaanik 

aningaasaliissutinik arpasaavigineqarnerat nangittumik ingerlatseqqinniarneqarnerat 

eqqarsariaannarani imaannaanngitsorujussuanngortussaasoq takuneqareersinnaavoq. 

Isorliunerusut nunaqarfiillu maannakkut sipaarniarfigineqaqqillutik inissillugit 

ingerlanniarneqarnerat Partii Naleqqamiit akuersaarsinnaanngilarput, qanoq 

iliuuseqartoqartariaqarpoq. 

Akisussaaffik kommuninut tunniutiinnarlugu inerisaaneq annertusarneqarsinnaanngilaq 

aningaasaliissutaasartut appariartortut. 

Qitiusumiit Kommunit suleqatigalugit qanoq iliuuseqartoqartariaqalerpoq, taamatut isorliunerusut 

aammalu nunaqarfiit inuuniarnerannik sipaarniartuarneq ilaatigut inuerusanertut taasariaqarput 

akuersaarneqarsinnaanngilluinnartoq. 

Siunnersuuteqartup siunnersuutaani aaqqiiffigisariaqakkat annertoorujussuummata Partii 

Naleqqamiit kissaatigaarput sukumiisumik ataatsimiititaliami suliarineqarluni allannguutissamik 

siunnersuummik katersuuffiusinnaasumik aaqqiisoqarluni taasissutigineqarsinnaangorlugu 

aaqqiisoqassasoq. 

Taamatut Partii Naleqqamiit oqaaseqarluta sakkortuumik kaammattuuteqarpugut qanoq 

iliuuseqartoqarnissaanik sipaaruteqarani akerlianilli siunnerfeqartumik siorsaasoqalernissaanik 

kommunit nunaqarfiillu peqatigiiffiat suleqatigalugu inussutissarsiuutikkut inerisaasoqalissasoq 

aningaasaliissutit apparnagit. 

Aningaasalissutimmi apparsarlugit inerisaaneq uningasoq annertusarneqaqqissinnaanngimmat 

inerisaasoqalerluni sipaarfigineqarani qanoq iliuuseqartariaqarluinnalersoq paaseqqunaqaaq oqaatsit 

kusassakkat timitaqarnerulernissaat anguniarlugu. 

Oqaasiinnaanngitsumik qanoq iliuuseqarta nunap inui pillugit qanoq iliuuseqarniarta 

peqataarusuppuut Avanersuarmiit upernavik nunaqarfikkaaq taamatullu Uummannaq 

nunaqarfikkaaq. Illorsuit inoqaqqilernissaa ilanngullugu suliarisariaqalerput 

atortorissaarusersorlugu kalerrisaarutinik allanillu sillimaniarnikkut aaqqiinikkut. 

Aningaasarsiorfitsik uummamioqarfitsik tikillugu aningaasarsiorusuttut pisinnaatitaaffiiarnatigit 

qitiusumiit tapersersorniartigit. 

 Kitaani kujataanilu, taamatullu nunatta kangiani periarfissarpassuit tulleriaarinikkut 

siuarsarneqalerniarlik nunap inuinut iluaqutaasumik ilumoorsinnaanngilarmi milliard-terpassuit 

qitiusumi atortarlugit isorliunerusuni sipaarniartuassasugut, naak taakku inerisaavigineqarnerat 

uninngasoq. 

Qanoq iliuuseqartariaqarpugut una siunnersuut iluatinnaaeqartoq itigartiinnarsinnaanngilarput, 

quleqaalu taasissutaasussaq allannguutissamik siunnersuuteqarfigalugu partiit katersuuffiginiartigit 

aappassaanerinninnissamut allannguutissamik siunnersuuteqarluni aaqqiisoqartussanngorlugu. 

Tamatut oqaaseqarluta aaqqiisoqartariaqartoqarneranik oqaaseqarluta ataatsimiititaliamut 

susassaqartumut siunnersuut innersuussutigaarput. 

 

 

 

 


